S. Bernardi Claraevallensis
Ad milites Templi de laude novae militiae liber

CAPUT PRIMUM. De laude novae militiae 
Articulus secundus 

(B)
Et quidem sive in lecto, sive in bello quis moritur, pretiosa erit in conspectu Domini mors sanctorum ejus. Caeterum in bello pretiosior et gloriosior. O vita secura, ubi pura conscientia! O, inquam, vita secura, ubi absque formidine mors exspectatur, imo et exoptatur et excipitur! O vere sancta et tuta militia, atque a duplici illo periculo prorsus libera, quo id hominum genus solet, frequenter periclitari. Quoties namque congrederis tu, qui militiam militas saecularem, timendum, ne aut occidas hostem in corpore, te vero in anima: aut tu occidaris ab illo, et in corpore, et in anima. Ex cordis affectu, non belli eventu, pensatur vel periculum, vel victoria christiani. Si bona fuerit causa pugnantis, pugnae exitus malus exitus esse non poterit; sicut nec bonus judicabitur finis, ubi causa non bona, et intentio non recta praecesserit. Si praevales, et voluntate superandi vel vindicandi occidis hominem, vivis homicida. Non autem expedit sive mortuo, sive vivo; sive victori, sive victo, esse homicidam. Infelix victoria, qua succumbis vitio. Et ira tibi aut superbia dominante, frustra gloriaris de homine superato. Est tamen qui nec ulciscendi zelo, nec vincendi typho, sed tantum evadendi remedio interficit hominem. In corpore quam in anima mori levius sit. Non autem quia corpus occiditur, etiam anima moritur: sed anima, quae peccaverit, ipsa morietur.

